
ВЛАДА НА РЕПУБЛИКА МАКЕДОНИЈА 
 

Врз основа на член 17 став (3) и (4) од Законот за здравствена заштита („Службен весник на Република 
Македонија“ број 43/2012), Владата на Република Македонија, на седницата одржана на 12.6.2012 година, 
донесе 

УРЕДБА ЗА МРЕЖАТА НА ЗДРАВСТВЕНИ УСТАНОВИ 
 

Член 1 
Со оваа уредба се утврдува мрежата на здравствени установи во Република Македонија (во натамошниот 

текст: мрежата). 
 

Член 2 
Со мрежата на ниво на примарна здравствена заштита се одредува максималниот број на тимови од 

примарна здравствена заштита, максимален број на аптеки, сите на ниво на општина и максимален број на 
биохемиски лаборатории на ниво на статистички регион (во понатамошниот текст: регион) на ниво на 
примарна здравствена заштита. 

Основни демографски стандарди за мрежата на примарна здравствена заштита се: 
- 1 тим по општа медицина составен од 1 избран лекар и 1 медицинска сестра на 1.000 жители; 
- 1 тим за гинекологија составен од 1 избран гинеколог и 1 медицинска сестра на 3.000 жени постари од 14 

години; 
- 1 тим за стоматологија составен од 1 избран стоматолог и 1 стоматолошка сестра на 1.000 жители;  
- 1 аптека на 3.000 жители; 
- 1 биохемиска лабораторија на ниво на примарна здравствена заштита со минимум 1 специјалист и 1 

лаборант на 18.000 жители.  
Мрежата на ниво на примарната здравствена заштита е прикажана во табелите од број 1 до број 6, кои се 

дадени во прилог и се составен дел на оваа уредба.  

Член 3 
Со мрежата на ниво на секундарна и терциерна здравствена заштита за спроведување на специјалистичко-

консултативна, дијагностичка здравствена дејност и болничка дејност, се одредува максималниот број на спе-
цијалисти по дејности и број на постели по одделни дејности во болничките здравствени установи на ниво на 
секундарна здравствена заштита, структура на терциерната здравствена заштита, како и максимален број на 
определени услуги на ниво на регион или на ниво на Република Македонија. 

Во здравствените установи на ниво на секундарна и терциерна здравствена заштита во кои се спроведува-
ат сложени, посложени и најсложени терапевтски и дијагностички постапки, може да се утврди, според сте-
пенот на сложеност, 10% за сложените, 20% за посложените и 30% за најсложените, повеќе специјалисти, од-
носно установи.  

Основни демографски стандарди за мрежата на секундарна здравствена заштита се: 
- 1 специјалист по гинекологија и акушерство на 25.000 жени над 14 години; 
- 1 специјалист по анестезиологија и реанимација на 20.000 жители; 
- 1 специјалист по радиологија на 20.000 жители; 
- 1 специјалист по медицинска биохемија на 30.000 жители; 
- 1 специјалист по физикална медицина на 20.000 жители; 
- 1 специјалист по хирургија на 15.000 жители; 
- 1 специјалист по максилофацијална хирургија на 200.000 жители; 
- 1 специјалист по урологија на 40.000 жители; 
- 1 специјалист по ортопедија на 30.000 жители; 
- 1 специјалист по оториноларингологија составен од 1 специјалист и 1 медицинска сестра на 25.000 жите-

ли; 
- 1 специјалист по интерна медицина на 8.000 жители; 
- 1 специјалист по инфектологија на 45.000 жители; 
- 1 специјалист по онкологија на 120.000 жители; 
- 1 специјалист по педијатрија на 20.000 жители; 
- 1 специјалист по неврологија на 40.000 жители; 
- 1 специјалист по психијатрија на 20.000 жители; 
- 1 специјалист по дерматовенерологија на 40.000 жители; 
- 1 специјалист по стоматолошка протетика на 75.000 жители; 
- 1 специјалист по ортодонција на 8.000 жители; 
- 1 специјалист по орална хирургија на 100.000 жители; 
- 1 специјалист по ендодонција на 200.000 жители; 
- 1 специјалист по орална патологија на 200.000 жители; 
- 1 специјалист по микробиологија на 70.000 жители; 
- 1 специјалист по офталмологија на 25.000 жители; 
- 1 специјалист по спортска медицина на 40.000 жители; 
Мрежата на ниво на секундарна и терциерна здравствена заштита е прикажана во табелите од број 7 до 

број 14, кои се дадени во прилог и се составен дел на оваа уредба.  
 

Член 4 
Со мрежата се определува максималниот број на здравствени установи, тимови или услуги на ниво на оп-

штини, на ниво на региони или на ниво на Република Македонија. 
За доделување на концесија на нова установа, тим или услуга во мрежата, Министерството за здравство 

спроведува постапка за доделување на концесија согласно Законот за здравствената заштита. 
Со добивање на концесија за установа, тим или услуга согласно став 2 на овој член, истата влегува во мре-

жата. 
Со добивањето на концесија на услуга, тим или установа, истата влегува во мрежата. 
 

Член 5 
Здравствените установи кои согласно член 316 од Законот за здравствената заштита продолжуваат да ра-

ботат во мрежата, се прикажани во табела број 15 која е дадена во прилог и е составен дел на оваа уредба.  
 

Член 6 
Оваа уредба влегува во сила наредниот ден од денот на објавувањето во „Службен весник на Република 

Македонија“. 
 
  Бр. 41-4256/1                      Заменик на претседателот 

12 јуни 2012 година                       на Владата на Република 
      Скопје                                                     Македонија, 
                                                м-р Зоран Ставрески, с.р. 

